
A-ô bosco dunque sacro a-ô dio di Antille

Andavan tûtti comme in procescion,

Cioè Tapoa pe politica imbecille,

Opai zelante pe odio e pe pascion,

Gadisa sola allôa fra mille e mille

D’ûmanitæ capaçe e de raxon,

Cappi e plebe fanatici e esaltæ,

E i Spagnolli pe forza rassegnæ.

Arrivando in sciä ciassa in gio derrê

Se disponeiva o popolo, e davanti

O cacico, a so corte e i prexonê:

Opai ô fissava in mezo a-i circostanti

Un grosso çeppo e li dappresso in pê

Duî ascistenti comme lê zelanti,

E ûn boia cô tamacco pe-ô servizio

D’ûn orribile e ingiûsto sacrifizio.

Poi da ûña secrestia, chi ëa uña cabanna

Formâ vixiña a ciassa con sei poæa

De perteghe e fasciâ tutta de canna,

O tiava fêua uña specie de ciannæa

Tesciûa con de fie d’erboo de bananna,

Drûa comme un sacco e ciù che ûn siaso ræa:

Con questa a-e spalle e in testa l’arasoia

O va ne-ô bosco a consultâ Maboia.

Appeña l’ëa passoû quarche menûto

Ch’ô ritornava in mezo a l’assemblea

Co-a testa e i êuggi bassi, brûsco e fûto,

Comme un viziaddo verde e giano in cea:

E Maboia, ô dixeiva, ô vêu in tribûto

In sciö momento ûn’anima europea!..

E ô volgo ô dimandava in sciä parolla

Do sacerdote ûn’anima spagnolla!

